
Shu bilan birga Germaniyaning gʻarbiy hududlarida turmush sifatiga doir ilmiy jamoatchilik 
tomonidan keng muhokama qilish boshlandi. Ulardagi bu boradagi diskurs nafaqat ilmiy, balki 
siyosiy doiralarga ham chiqdi. Gʻarbiy Germaniya hokimiyatida koʻp yillar hokimiyat tepasida 
boʻlgan sotsial-demokratlar aholining turmush sifatini kapitalizm tizimining ijtimoiy institutlarini 
isloh qilish yoʻli bilan erishish mumkin, deb hisoblashadi va shu gʻoyani targʻib qilishadi.  

Aholi turmush sifatini tushunishda soʻnggi yillarda obyektivistik yondashuvning keng 
tarqalganligiga qaramasdan, ijtimoiy fanlarda, ayniqsa, psixologiya fanida subyektivistik 
yondashuvga ham katta eʼtibor qaratiladi. Shu bilan birga, aholi turmush sifatini tadqiq etuvchi 
olimlar tomonidan subyektivistik va obyektivistik yondashuvlarning integratsiyasini amalga oshirish 
harakatlari XX asrning 70-yillaridan boshlab kuzatiladi. Aholi turmush sifatini tushunishga qaratilgan 
turli xil yondashuvlar tahlili shuni koʻrsatmoqdaki, biz mazkur ijtimoiy tushunchani faqatgina 
muayyan ijtimoiy guruh yoki shaxslarning qoniqish darajasi bilan emas, balki ularda oʻz hayotini 
qurishdagi tanlov imkoniyatlarning mavjudligi bilan oʻlchashimiz zarur. 

Shuni ham taʼkidlash joizki, bugungi kunda aholining turmush sifati nafaqat iqtisodiy transfert 
sifatida, balki iqtisodiyot rivojlanishining omili sifatida koʻrilmoqda. Chunki, muayyan jamiyatda 
turmush sifati oshishi inson kapitalining rivojlanishiga sabab boʻladi.  

O‘zbekiston Respublikasining mustaqillikni qo‘lga kiritib, demokratik huquqiy davlatni 

qurish, fuqarolik jamiyatini barpo etish maqsadlarini oldiga qo‘ygan holda izchil islohotlar olib 
borayotganiga ham salkam 32 yil bo‘lgan bo‘lsa, bu yillarda mamlakatimiz aholisining 60 foizdan 
ortiqroq qismini tashkil etuvchi yoshlarga, ularning barkamol avlod bo‘lib yetishishlariga, huquq va 
manfaatlarini himoya qilishga va har tomonlama qo‘llab-quvvatlashga qaratilgan eng yuksak 
demokratik hamda xalqaro talablarga javob beradigan mustahkam huquqiy baza yaratildi. Jumladan, 
kuni-kecha yangilangan Konstitutsiyamizda ham yoshlar manfaatlari maxsus moddalarda 
mustahkamlab qo‘yildi [1]. Jamiyatni demokratlashtirish va liberallashtirish, aholining, jumladan 
yoshlarning siyosiy-huquqiy madaniyati, ijtimoiy ongi va dunyoqarashini oshirishga, ularning eng 
muhim sotsial-iqtisodiy muammolarini hal etishga qaratilgan ko‘plab qonun va qonun osti hujjatlari 
qabul qilindi. 

Avvalambor, “huquqiy madaniyat” tushunchasi mazmun-mohiyatiga e’tibor qaratadigan 
bo‘lsak: huquqiy madaniyat – aniq bir jamiyatda insonlarning ijtimoiy-huquqiy yondashuvlarini 
amalga oshiruvchi me’yorlar, qadriyatlar, yuridik institutlar, jarayonlar va shakllar majmuidir. U 
boshqa madaniyatlarga (moddiy, ma’naviy, siyosiy va b.) mos tushmagan holda o‘ziga xos moddiy, 
ma’rifiy va ideallar uyg‘unligida ijtimoiy-madaniy makonda ma’lum bir joy egallaydi. 

Ma’lumki, jamiyatning huquqiy ongini oshirmasdan, har bir fuqaroda qonun talablariga 
hurmatni tarbiyalamasdan, me’yoriy hujjatlar talablarini kundalik hayotga bevosita tatbiq etish 
tarbiyasini shakllantirmay turib iqtisodiy, siyosiy, ijtimoiy masalalarni yechib bo‘lmaydi. Shu 
sababli, huquqiy madaniyatni huquqiy davlat qurish, huquqiy islohotlarni amalga oshirishda 
dastlabki asosiy masalalardan biri sifatida ko‘rish mumkin. Huquqiy madaniyatning holati har 
qanday davlat huquqiy tizimi to‘liq shakllanganligining asosiy sifat ko‘rsatkichi hisoblanadi. Shuning 
uchun mamlakatimizda asosiy e’tibor avvalo huquqiy madaniyatini yuksaltirishning me’yoriy-
huquqiy asoslarini shakllantirishga qaratilgan. 

O‘zbekiston Respublikasi Prezidentining 1997-yil 25-iyundagi “Huquqiy tarbiyani 
yaxshilash, aholining huquqiy madaniyati darajasini yuksaltirish, huquqshunos kadrlarni tayyorlash 
tizimini takomillashtirish, jamoatchilik fikrini o‘rganish ishini yaxshilash haqida”gi PF-1791-sonli 
Farmoni [2] mamlakatimiz aholisining huquqiy tarbiyasi va madaniyatini yuksaltirish borasidagi ilk 
me’yoriy-huquqiy baza sifatida namoyon bo‘ldi. Uning ijrosi yuzasidan O‘zbekiston Respublikasi 
Vazirlar Mahkamasining 1998-yil 29-maydagi “Jamiyatda huquqiy madaniyatni yuksaltirish milliy 
dasturini amalga oshirish chora-tadbirlari to‘g‘risida”gi 235-sonli qarori bilan tasdiqlangan ilk Milliy 
dastur bugungi kunda o‘z kuchini yo‘qotgan (2021-yil 22-fevraldan e’tiboran) bo‘lsa-da, o‘z davri 
uchun juda dolzarb va ahamiyatli me’yoriy-huquqiy hujjat sifatida e’tirof etildi. 

Umuman olganda, LexUZ – O‘zbekiston Respublikasi qonunchilik ma’lumotlari milliy 
bazasiga murojaat qiladigan bo‘lsak, O‘zbekiston Respublikasida aholi huquqiy madaniyatini 
yuksaltirish borasida davlat hokimiyati oliy organlari tomonidan, jumladan, O‘zbekiston 

Respublikasi Prezidentining 2 ta Farmoni va 1 ta Qarori, ular ijrosi yuzasidan esa O‘zbekiston 
Respublikasi Vazirlar Mahkamasining 5 ta qarori (1 tasi o‘z kuchini yo‘qotgan) qabul qilinganligini 
ko‘ramiz. Bu borada 2019- va 2022-yillar samarali bo‘lganligini ham e’tirof etish lozim.  

Jumladan, O‘zbekiston Respublikasi Prezidentining 2019-yil 09-yanvardagi “Jamiyatda 
huquqiy ong va huquqiy madaniyatni yuksaltirish tizimini tubdan takomillashtirish to‘g‘risida”gi PF-
5618-sonli Farmoni [3] e’lon qilindi. Farmon bilan “shaxs – oila – mahalla – ta’lim muassasasi – 
tashkilot – jamiyat” tamoyili asosidagi jamiyatda huquqiy madaniyatni yuksaltirish Konseptsiyasi 
tasdiqlandi. Farmonning ijrosi yuzasidan 2019-yil 20-aprelda O‘zbekiston Respublikasi Vazirlar 
Mahkamasining 342-sonli qarori bilan jamiyatda huquqiy madaniyatni yuksaltirish bo‘yicha 
tadbirlarni monitoring qilish va baholash to‘g‘risidagi Nizom [4] tasdiqlandi. 

Shuningdek, O‘zbekiston Respublikasi Prezidentining 2019-yil 13-dekabrdagi PQ-4551-sonli 
Qarori bilan Konstitutsiya va qonun ustuvorligini ta’minlash, bu borada jamoatchilik nazoratini 
kuchaytirish hamda jamiyatda huquqiy madaniyatni yuksaltirish bo‘yicha chora-tadbirlar Dasturi [5] 
tasdiqlandi. 

O‘zbekiston Respublikasi Prezidentining 2020-yil 19-maydagi PF-5997-sonli Farmoni ijrosi 
yuzasidan, shuningdek aholining huquqiy madaniyatini yuksaltirishga doir ishlar samaradorligini 
yanada oshirish maqsadida 2020-yil 30-oktabrda O‘zbekiston Respublikasi Vazirlar Mahkamasining 
“O‘zbekiston Respublikasi Adliya vazirligi qoshidagi «Adolat» milliy huquqiy axborot markazi 
faoliyatini tashkil etish, shuningdek aholining huquqiy madaniyatini yuksaltirishga doir ishlar 
samaradorligini oshirish chora-tadbirlari to‘g‘risida”gi 678-sonli qarori [6] e’lon qilindi.  

Shuningdek, jamiyatda huquqiy madaniyatni yuksaltirish bo‘yicha tadbirlarni monitoring 
qilish va baholash jarayoniga zamonaviy axborot texnologiyalarini keng joriy qilish, jumladan ushbu 
sohada davlat organlari va tashkilotlarining yagona elektron ma’lumotlar bazasini shakllantirish 
hamda yuritish maqsadida O‘zbekiston Respublikasi Vazirlar Mahkamasining 2022-yil 17-fevraldagi 
“Jamiyatda huquqiy madaniyatni yuksaltirish bo‘yicha tadbirlarni monitoring qilish va baholash 
tizimini yanada takomillashtirish chora-tadbirlari to‘g‘risida”gi 74-sonli qarori bilan jamiyatda 
huquqiy madaniyatni yuksaltirish bo‘yicha tadbirlarni monitoring qilish va baholash sxemasi [7] 
tasdiqlandi.  

Aholi huquqiy madaniyatini yuksaltirish borasida qabul qilingan so‘nggi me’yoriy-huquqiy 
hujjat sifatida O‘zbekiston Respublikasi Vazirlar Mahkamasining 2022-yil 16-maydagi “2022-2023-
yillarda jamiyatda huquqiy madaniyatni yuksaltirish bo‘yicha chora-tadbirlar dasturini tasdiqlash 
to‘g‘risida”gi 259-sonli qarorini [8] olish mumkin. Mazkur qaror bilan tasdiqlangan chora-tadbirlar 
dasturining birinchi qismidayoq oilada va ta’lim muassasalarida huquqiy tarbiyani shakllantirish va 
huquqiy madaniyatni yuksaltirish bo‘yicha amalga oshiriladigan chora-tadbirlar belgilanganligi 
yoshlar huquqiy madaniyatini yuksaltirish masalalari davlat siyosatining ustuvor yo‘nalishi 
ekanligini namoyon etadi. 

Yoshlarga oid davlat siyosati ham mustaqillik yillarida bir necha bosqichlarda isloh qilindi. 
Binobarin, mustaqilligimizning ilk oylaridayoq qabul qilingan “O‘zbekiston Respublikasida 
yoshlarga oid davlat siyosatining asoslari to‘g‘risida”gi Qonun [9] yoshlarning ijtimoiy hamda 
ma’naviy kamol topishi uchun shart-sharoitlar yaratib berishga qaratilgan yoshlarga oid siyosatni 
ishlab chiqish va uni amalga oshirishning qonuniy asoslarini yaratib berdi. 

O‘zbekiston Respublikasining 2016-yil 15-sentabrda kuchga kirgan “Yoshlarga oid davlat 
siyosati to‘g‘risida”gi Qonuni [10], Birinchi Prezidentimiz I.Karimov tomonidan ilgari surilgan 
“Mamlakatimizda demokratik islohotlarni yanada chuqurlashtirish va fuqarolik jamiyatini 
rivojlantirish konseptsiyasi”ning mantiqiy davomi sifatida baholangan Sh.Mirziyoyevning 2017-yil 
7-fevraldagi PF-4947-sonli Farmoni bilan qabul qilingan 2017 – 2021-yillarda O‘zbekiston 
Respublikasini rivojlantirishning beshta ustuvor yo‘nalishi bo‘yicha Harakatlar strategiyasi [11] 
hamda 2022-yil 28-yanvardagi PF-60-sonli Farmoni bilan “Harakatlar strategiyasidan – taraqqiyot 
strategiyasi sari” tamoyili asosida ishlab chiqilgan “2022 – 2026-yillarga mo‘ljallangan Yangi 
O‘zbekistonning taraqqiyot strategiyasida [12] mamlakatni demokratlashtirish va modernizatsiya 
qilish sohasida qo‘yilgan maqsadlarni ro‘yobga chiqarishning hal qiluvchi omili sifatida yoshlarning 
bu boradagi o‘rni va rolining e’tirof etilishida alohida bir sahifalar sifatida gavdalandi, desak bo‘ladi.  

Turli yillarda qabul qilingan Davlat dasturlari hamda O‘zbekiston Respublikasida yoshlarga 
oid davlat siyosatiga oid O‘zbekiston Respublikasi Prezidenti Qaror va Farmonlari yoshlarning 
huquqiy madaniyatini yuksaltirish, islohotlar jarayonidagi faolligini oshirish, ijodiy-intellektual 
salohiyatini yuzaga chiqarish, mafkuraviy tahdidlarga qarshi immunitetni shakllantirish, bandligini 
ta’minlash borasidagi ishlarni yanada kuchaytirdi.  

Qurilayotgan jamiyat egalari sifatida yoshlar namoyon bo‘lar ekan, demak ularni demokratik 
tamoyillarga asoslangan qonun-qoidalar asosidagi huquqiy bilimlar bilan qurollantirgan holda 
ijtimoiylashtirish masalasi bugungi kunning dolzarb masalalari qatorida yuqori o‘rin egallaydi. Shu 
nuqtai nazardan, yoshlarning barcha jabhalardagi islohotlarda keng va faol ishtirokini ta’minlash, 
jamiyatda kechayotgan o‘zgarishlarga daxldorlik hissi bilan yondashish tuyg‘usini shakllantirish, 
kuchli, adolatli fuqarolik jamiyatini barpo etish hamda rivojlantirish, ma’naviy jipslashgan jamiyatni 
shakllantirish jarayonlarida ishtirokini amalga oshirish ularning huquqiy madaniyatini yuksaltirish 
borasida barcha kuchlarni safarbar etish talab etadi. 

Yuqoridagilardan xulosa qilib aytish mumkinki, yoshlarning huquqiy madaniyati va o‘ziga 
xos ijtimoiylashuvi jarayonini sotsiologik jihatdan ilmiy-amaliy tadqiq etish sotsiologiya fanining 
dolzarb muammolaridan biri ekanligini namoyon etadi. 

